
	БОСНА И ХЕРЦЕГОВИНА

Агенција за заштиту личних података
у Босни и Херцеговини

С а р а ј е в о


Sarajevo, 11.10.2016. 

SPARKASSE BANK D.D. BiH

Zmaja od Bosne br.7

71000 Sarajevo

PREDMET: Pribavljanje od strane Banke potvrda i uvjerenja o ličnim podacima 

klijenata, Mišljenje, dostavlja se

VEZA: Vaš akt broj: 21857-02-18-16 od 22.09.2016.

Agencija za zaštitu ličnih podataka u Bosni i Hercegovini (u daljem tekstu: Agencija)  zaprimila je vaš upit u kojem navodite da Sparkasse Bank d.d. BiH (u daljem tekstu: Banka) planira proširenje poslovne saradnje sa Agencijom za identifikaciona dokumenta, evidenciju i razmjenu podataka Bosne i Hercegovine (u daljem tekstu: IDDEEA), po pitanju korištenja potvrde „CIPS“ fizičkih lica u svrhu uspostavljanja/revidiranja poslovnog odnosa. Stoga tražite mišljenje da li je Banka na osnovu već zaključenog ugovora sa IDDEEA-om, te na osnovu izričite saglasnosti klijenta, ovlaštena da predmetnu potvrdu koristi u svrhu unaprjeđenja procesa rada sa klijentima, koja se istim ne bi uručivala.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11, u daljem tekstu: Zakon), dajemo sljedeće:

                       M I Š LJ E NJ E


Članom 3. Zakona, propisano je da lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, a kontrolor je svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.



Prema tome, Banka je kontrolor koji obrađuje lične podatke klijenata u svrhu ostvarivanja poslovnog odnosa sa istim.

Član 4. stav (1) tačka a) Zakona, propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka ukoliko je ona propisana zakonom ili podzakonskim propisom donesenim na osnovu zakona koji reguliše određenu oblast. 
Nesporno je da je Banka kao obveznik, u smislu zakonskih i podzakonskih propisa o sprječavanju pranja novca i finansiranja terorističkih aktivnosti, dužna preduzeti mjere identifikacije i praćenja klijenata prilikom uspostavljanja poslovnog odnosa, te za tu svrhu vršiti i obradu njihovih ličnih podataka sadržanih u obavještenju i uvjerenju o ličnim podacima na obrascima PBA-3 i PBA-4 (tzv. CIPS potvrda). 
Takođe je nesporno da Banka u cilju obavljanja poslova iz okvira registrovane djelatnosti i ovlaštenja, te u skladu sa odobrenjem dobijenim od strane IDDEEA-e, vrši obradu ličnih podataka klijenata putem pristupanja podacima sadržanim u evidencijama koje se vode kod te agencije. Međutim, prema odredbama Zakona o Agenciji za identifikaciona dokumenta, evidenciju i razmjenu podataka Bosne i Hercegovine („Službeni glasnik BiH“ broj: 56/08), IDDEEA nije nadležna za izdavanje obavještenja i uvjerenja o ličnim podacima na obrascima PBA-3 i PBA-4. Naime, prema odredbama navedenog zakona, IDDEEA je između ostalog, nadležna za donošenje standarda iz oblasti identifikacionih dokumenata, administraciju i održavanje servera na kojima se nalaze podaci iz centralnih evidencija, te za održavanje mreže za prenos podataka između institucija sa svih nivoa vlasti i štampanje ličnih dokumenata. Pored toga, IDDEEA je nadležna za odobravanje stalnog ili povremenog pristupa podacima koje vodi u ime izvornih organa, prema tehničkim i operativnim pravilima koje ona definiše. 
Relevantan propis kojim se reguliše izdavanje obavještenja i uvjerenja o ličnim podacima na obrascima PBA-3 i PBA-4 (tzv. CIPS potvrda) je Zakon o prebivalištu i boravištu državljana Bosne i Hercegovine („Službeni glasnik BiH“ broj: 32/01, 56/08 i 58/15), odnosno Pravilnik o postupku prijave i odjave prebivališta i boravišta državljana Bosne i Hercegovine, obrascima i evidencijama prebivališta i boravišta („Službeni glasnik BiH“ broj: 39/02 i 2/09, u daljem tekstu: Pravilnik). 
Članom 5. stav (1) Zakona o prebivalištu i boravištu državljana BiH, propisano je da prijavljivanje i odjavljivanje prebivališta, kao i adrese stanovanja, u okviru svoje nadležnosti u Federaciji Bosne i Hercegovine vrše kantonalna ministarstva unutrašnjih poslova, u Republici Srpskoj Ministarstvo unutrašnjih poslova Republike Srpske i u Brčko Distriktu Bosne i Hercegovine nadležni organ koji funkcionalno djeluje kao državna institucija.

Odredbama člana 2. Pravilnika, regulisano je da poslove prijave i odjave prebivališta i boravišta državljana BiH i boravišta raseljenih lica, promjene adrese stana, poslove u vezi sa obrascima, evidencijama i drugim pitanjima, obavljaju nadležni organi iz člana 5. stav (1) Zakona o prebivalištu i boravištu državljana BiH.
Nadalje, član 8. stav (2) Pravilnika, propisuje da će državljaninu BiH, čiji se podaci nalaze u centralnoj, enitetskoj i lokalnoj evidenciji, nadležni organ koji vodi tu evidenciju na njegov zahtjev izdati obavještenje o njegovim ličnim podacima koji se nalaze u evidenciji, na obrascu PBA-3, dok je članom 9. stav (2) istog Pravilnika, propisano da će se državljaninu BiH koji ima prebivalište, odnosno boravište na području BiH, na njegov zahtjev izdati uvjerenje o prebivalištu, odnosno boravištu iz evidencije koja se vodi kod nadležnog organa na obrascu PBA-4.  
Prema tome, samo građanin može tražiti od nadležnih organa iz člana 5. stav (1) Zakona o prebivalištu i boravištu državljana BiH, a ne od IDDEEA-e, da mu se izda obavještenje o njegovim ličnim podacima na obrascu PBA-3, odnosno uvjerenje o prebivalištu/boravištu na obrascu PBA-4.  

Stoga smo mišljenja da Banka u svrhu unaprjeđenja procesa rada ne može pribavljati od IDDEEA-e obavještenja i uvjerenja o ličnim podacima klijenata na obrascima PBA-3 i PBA-4, na način kako je to obrazloženo u upitu.

S poštovanjem,       
                                                                                                                         D I R E K T O R 

Dostavljeno:                                  


                             Petar Kovačević                    

- Naslovu,

- a/a.

